BAB 10
KESIMPULAN KAJIAN

10.0 Pengenalan


Bermula dengan kajian mengenai keperluan pembangunan aplikasi
, diikuti dengan reka bentuk, proses pembangunan, proses implementasi dan penilaian terhadap aplikasi ini, beberapa kesimpulan penting dapat dihasilkan. Kesimpulan kajian ini amat penting bagi menjawab persoalan-persoalan yang ditimbulkan di peringkat awal kajian. Aspek utama kajian ini ialah pembelajaran nahu dalam BAK dan penggunaan teknologi multimedia berasaskan web yang menyasarkan penghasilan satu produk yang menepati  objektif kajian ini. 



Jika dikaitkan dengan sorotan kajian lepas yang mendapati bahawa masih belum ada bahan bahasa Arab dalam bentuk perisian kursus yang sistematik dan lengkap, menepati konsep e-pembelajaran yang lebih komprehensif, maka dapatan kajian ini merupakan hasil yang amat penting menunjukkan adanya bahan bahasa Arab berbentuk aplikasi multimedia berasaskan web. 



Perbincangan dapatan kajian adalah berdasarkan perbahasan yang dijalankan seperti berikut:
1. Peringkat pra-pembangunan aplikasi

2. Peringkat semasa proses pembangunan aplikasi

3. Peringkat selepas pembangunan aplikasi

10.1 Dapatan Kajian Pra-Pembangunan Aplikasi

Berikut merupakan beberapa kesimpulan yang dapat dihasilkan sebelum pembangunan aplikasi tersebut, iaitu:

10.1.1 Penyampaian kandungan perlu menggunakan strategi pengajaran tertentu

Strategi pengajaran amat penting dalam penyampaian kandungan subjek agar penyampaian lebih tersusun dan lebih mudah diikuti. Pemilihan strategi bergantung kepada kandungan subjek yang hendak disampaikan kerana tidak semua strategi sesuai digunakan. Dalam kajian ini, penulis memilih strategi yang merangkumi pendekatan, kaedah dan teknik yang sesuai dengan pembelajaran nahu, iaitu:
1.
Pendekatan 

Penulis menggunakan pendekatan al-Sharḥ al-Naḥwīy, iaitu penerangan nahu secara langsung. Pendekatan ini berasaskan pemerhatian yang mendalam terhadap struktur bahasa dengan cara yang sistematik untuk menambahkan pemerolehan pelajar secara spesifik mengenai kaedah-kaedah yang disandarkan kepada persembahan nahu secara langsung disertai dengan penerangan yang mendalam.
2.
Kaedah pengajaran 

Penulis mengambil kaedah Qiyāsīyyaṯ  (deduktif) yang dilakukan dengan membincangkan terlebih dahulu kaedah nahu tersebut, diikuti dengan huraian dan seterusnya memberikan beberapa contoh yang berkaitan dengan nahu tersebut. Kaedah nahu terjemahan Arab-Melayu juga digunakan bagi memudahkan pembelajaran nahu yang berbentuk anjal dan kendiri. Kaedah ini terkenal dalam pembelajaran bahasa bagi bukan penutur jati.

3.
Teknik

Untuk mengukuhkan pendekatan dan kaedah reka bentuk pengajaran nahu tersebut, beberapa teknik penyampaian pengajaran digunakan, iaitu teknik tutorial, latih tubi pengukuhan, penilaian dan aktiviti permainan bahasa.

Selain itu, strategi di atas perlu disesuaikan dengan pendekatan multimedia secara interaktif seperti ketika menjelaskan kaedah nahu yang dipersembahkan menggunakan teks secara grafik, warna, audio dan animasi. Begitu juga penggunaan interaktiviti, iaitu penggunaan tetikus yang dikawal bebas oleh pengguna seperti melalukan tetikus (mouse roll over) atau mengklik tetikus (mouse release) pada bebutang untuk melaksanakan aktiviti tertentu.

10.1.2 Kandungan subjek perlu disesuaikan dengan pembelajaran dalam talian

Seperti mereka bentuk sebuah buku teks, penulis perlu menetapkan susun atur kandungan, persembahan dan pruf muka surat yang menepati huraian sukatan pelajaran. Perkara yang paling penting ialah kandungan subjek tersebut mesti diteliti oleh pakar subjek (subject matter expert). Dalam kajian ini, pembelajaran nahu melibatkan proses pemahaman dan banyak menggunakan teks. Oleh itu, reka bentuk aplikasi memerlukan kreativiti bagi menghasilkan persembahan yang bukan semata-mata teks bahkan menggunakan elemen multimedia yang lain, seperti grafik, audio dan animasi. Persembahan perlu disesuaikan dengan persekitaran pembelajaran kendiri dalam talian yang berlaku dalam lingkungan paparan skrin komputer.  
10.1.3 Pemilihan model reka bentuk instruksi yang sesuai

Kajian mengemukakan teori reka bentuk instruksi untuk membangunkan kandungan subjek nahu dalam BAK. Penulis memilih Model ADDIE yang banyak digunakan dalam mereka bentuk bahan pengajaran atau pembangunan produk. Proses-proses yang dijalankan dalam model ini adalah sesuai untuk menjadi model reka bentuk instruksi subjek kajian ini kerana ia mudah diikuti, aliran kerja model tidak terlalu kompleks, sistematik dan hasil produk menepati keperluan pengguna.

Berdasarkan Model ADDIE, penulis menyelaraskan skop dan spesifikasi kajian dengan fasa-fasa yang terdapat dalam Model ADDIE. Setiap fasa diselaraskan secara ringkas terlebih dahulu agar teori yang digunakan dapat diimplementasikan ke dalam aplikasi yang dibangunkan. Selepas penyelarasan, proses pembangunan dijalankan mengikut struktur Model ADDIE seperti berikut:

1. Analisis (sila lihat bab 7)

2. Reka bentuk (sila lihat bab 7)

3. Pembangunan (sila lihat bab 8)

4. Implementasi (sila lihat bab 8)

5. Penilaian (sila lihat bab 9)

Hasil produk dapat dilihat melalui portal atau melalui cakera padat yang disisipkan dalam laporan kajian ini.

10.2 Dapatan Kajian Semasa Pembangunan Aplikasi

Berikut merupakan beberapa kesimpulan yang dapat dihasilkan semasa pembangunan aplikasi dijalankan, iaitu:

10.2.1 Penggunaan teknologi multimedia berasaskan web sesuai dengan pembelajaran nahu

Kajian sebelum fasa ketiga, iaitu fasa pembangunan aplikasi telah menunjukkan teknologi berperanan penting dalam pembelajaran bahasa Arab yang dapat diaplikasikan melalui penggunaan teknologi multimedia berasaskan web. Kajian berjaya menyediakan analisis dan reka bentuk aplikasi sebelum dibangunkan. Aspek-aspek tersebut perlu diambil kira oleh pembangun aplikasi khususnya yang menjalankannya secara individu atau kumpulan kecil.


Dapatan menunjukkan bahawa pembelajaran bahasa Arab dengan penggunaan teknologi multimedia berasaskan web boleh diaplikasikan seperti bidang-bidang lain walaupun terdapat sedikit kekangan dalam pembangunannya untuk subjek bahasa Arab khususnya yang melibatkan teks atau aksara kompleks yang memerlukan sokongan tambahan (sila lihat bab 5, iaitu fasa analisis kajian ini).  Berikut merupakan beberapa dapatan lain kajian ini:

· Teknologi berasaskan web dalam pendidikan yang juga dikenali sebagai e-pembelajaran merupakan strategi yang berpotensi dalam pengajaran dan pembelajaran termasuklah bahasa Arab.

· Teknologi multimedia berasaskan web sebagai medium penyaluran maklumat terkini yang efektif kerana menggabungkan elemen-elemen teks, grafik, audio, video dan animasi yang ditampilkan dalam reka bentuk yang menarik dan mengujakan pengguna.

· Pembangunan aplikasi atau perisian kursus menjadi pemangkin penyaluran maklumat lebih efisyen dan efektif kerana selain daripada berbentuk multimedia, aplikasi tersebut juga ada unsur interaktiviti, pengguna boleh mengawal dan menelusuri maklumat yang dipautkan padanya.

10.2.2 Pembangunan memerlukan kreativiti bagi setiap elemen penting dalam aplikasi 

Kreativiti merupakan elemen yang penting dalam pembangunan aplikasi multimedia. Ia bertujuan untuk menghasilkan persembahan yang efektif dan menarik. Persembahan yang dipaparkan adakalanya menarik bagi sesetengah pengguna dan kurang menarik bagi yang lain. Oleh itu, pembangunan akan bersifat dinamik yang memerlukan kreativiti bagi menambah baik dan menambah nilai aplikasi tersebut. 

Kreativiti perlu ditampilkan semasa penyediaan papan cerita yang dibangunkan berdasarkan fasa analisis dan fasa reka bentuk sebelum pembangunan multimedia tersebut dijalankan. Dalam kajian ini, papan cerita menggabungkan 3 elemen penting, iaitu:

1. Kandungan subjek yang siap disusun atur mengikut topik, skop, muka surat, kandungan dalam setiap muka surat dan bahan-bahan sampingan

2. Strategi pengajaran dalam penyampaian kandungan 

3. Teknologi yang dipilih berdasarkan keperluan pembelajaran nahu bahasa Arab

Kreativiti digunakan semasa menggabungjalinkan unsur-unsur di atas ketika proses penyediaan setiap paparan topik, skop dan muka surat dalam aplikasi tersebut. 
10.2.3 Pemilihan perisian pengaturcaraan dan pengarangan yang sesuai

Pemilihan perisian penting bagi pembangunan aplikasi secara individu atau kumpulan kecil berbanding  projek berpasukan. Pembangun individu perlu mahir  mengendalikan beberapa perisian yang sesuai dengan pembangunan aplikasi multimedia. Dalam kajian ini, penulis menggunakan beberapa perisian, iaitu perisian pengaturcaraan, pengarangan dan beberapa perisian lain yang berkaitan (sila lihat fasa analisis). Perisian utama yang digunakan ialah Macromedia Flash MX 2004 kerana perisian ini menyediakan alatan yang lengkap dalam pembangunan sebuah aplikasi multimedia berkualiti tinggi. 

Namun begitu terdapat juga kekangan atau kekurangan perisian ini yang berkaitan dengan teks Arab atau aksara kompleks. Walaupun perisian ini boleh menangani teks Arab tetapi terhad, dan penggunaan teks Arab yang disusun atur dalam aplikasi tidak dapat dipaparkan dengan susunan yang sebenar kecuali komputer terbabit menggunakan sistem operasi yang telah disetkan dengan kemudahan bahasa Arab. Begitu juga setelah diimplementasikan dalam talian, paparan aplikasi masih memerlukan pelayar web (browser) yang dijalankan menggunakan sistem operasi seperti di atas. Bagi menyelesaikan masalah ini, penulis menggunakan teks Arab secara grafik yang terus disusun atur walaupun menyebabkan saiz fail menjadi lebih besar. Oleh itu, pembangun aplikasi multimedia untuk bahasa Arab perlu mengetahui keupayaan teknologi perisian yang sesuai dengan pembangunan berdasarkan teks Arab. 

10.2.4 Pendekatan pembangunan aplikasi berasaskan aksara Arab 

Lanjutan daripada di atas, penulis menggalurkan beberapa pendekatan dalam panduan dalam pembangunan aplikasi berasaskan aksara Arab  (complex script text) seperti berikut:

· Memastikan perisian pengarangan berupaya menyokong teks Arab. 

· Memastikan sistem operasi komputer dan pelayar web berupaya menyokong teks Arab. 

· Bagi mengelakkan kesulitan kepada pengguna mengeset sistem operasi dan pelayar web yang dapat menyokong teks Arab, penulis mencadangkan penggunaan teks Arab dalam bentuk grafik. Berikut merupakan aturan melaksanakan proses  tersebut:

i. Menaip teks Arab dalam perisian pemproses perkataan Microsoft Word,

ii. Menyalin (copy) teks dan menampal (paste) ke dalam perisian persembahan Microsoft PowerPoint. Setelah memilih jenis fon dan saiznya, teks boleh terus disalin ke perisian utama, Micromedia Flash MX 2004, atau

iii. Menyalin teks dan menampal ke dalam perisian grafik seperti Macromedia Firework MX 2004 untuk mereka bentuk teks tersebut. Teks boleh direka bentuk mengikut kesesuaian seperti meletakkan bayang, menukar warna dan sebagainya, sebelum disalin ke perisian utama, Micromedia Flash MX 2004.
10.3 Dapatan Kajian Selepas Aplikasi Disiapkan

Berikut merupakan beberapa kesimpulan yang dapat dihasilkan selepas aplikasi disiapkan, iaitu:
10.3.1 Penghasilan Produk Kajian, Portal My-Arab dan Aplikasi Multimedia Mursyidi


Penghasilan produk merupakan salah satu objektif utama kajian ini yang berkaitan dengan pembelajaran nahu dalam Bahasa Arab Komunikasi dan penggunaan teknologi multimedia berasaskan web. Setelah melalui fasa-fasa pembangunan aplikasi multimedia Mursyidi berjaya dihasilkan. Aplikasi ini diimplementasikan melalui Sistem My-Arab, iaitu  platform berasaskan web yang dibangunkan khusus untuk menempatkan aplikasi dan menambah nilai kepada aplikasi berkaitan seperti glosari dan forum. 

10.3.2 Implikasi Aplikasi dalam Pembelajaran Nahu Bahasa Arab

Penilaian kepada aplikasi menunjukkan beberapa implikasi yang dapat dirumuskan melalui analisis dan pemerhatian penulis, iaitu:

1. Aplikasi berasaskan web sebagai sumber bahan pembelajaran bahasa Arab

Internet mempunyai potensi yang besar sebagai gedung bahan pembelajaran yang boleh diperolehi daripada sumber berbayar atau sumber percuma. Tidak dinafikan sumber berbayar menyediakan perkhidmatan yang lebih sistematik berbanding sumber percuma. Pengguna boleh mengguna pakai sumber ini pada bila-bila masa dikehendaki. Dengan adanya sumber tersebut, pengguna akan memperolehi data, idea serta pelbagai pengetahuan yang berkaitan. 

Kajian ini menunjukkan aplikasi berasaskan web ini sangat berguna sebagai bahan pembelajaran kendiri. Pelajar bahasa Arab dapat menggunakannya sebagai medan meningkatkan kualiti pemerolehan dalam nahu, di samping  menguji penguasaan dalam bidang tersebut. Persembahan aplikasi dapat memberi peluang yang terbuka luas untuk meluaskan pengetahuan yang mungkin dapat mengubah cara pemikiran, pembacaan serta pembelajaran. Keseragaman dan gabungan antara peralatan, realiti maya, perhubungan yang dinamik serta penguasaan bahasa dengan baik akan menjadikan web sebagai satu persekitaran ilmu yang sihat. 

2. Aplikasi menjadikan proses pembelajaran bahasa Arab lebih efektif

Antara aspek yang penting dalam pembelajaran bahasa ialah penguasaan kosa kata dan nahu. Di dalam kelas latih tubi dijalankan untuk menjana kemahiran menggunakannya. Pembelajaran nahu memerlukan pemahaman, latihan dan ujian yang lebih banyak untuk menguasainya. Hasil kajian menunjukkan aplikasi berasaskan web dapat menyokong pemerolehan pelajar. Mereka boleh mengulang kaji, memahami bahan baru, menilai tahap penguasaan, membuat latihan, merangsang ingatan dan menambahkan pengusaaan mereka. Majoriti responden berpendapat aplikasi memudahkan pemahaman dan penguasaan berikutan pembangunannya berasaskan elemen multimedia dan interaktiviti di samping kemudahan terjemahan dan beberapa aktiviti lain.

3. Keperluan pembangunan bahan pembalajaran bahasa Arab berasaskan web

Bahan pembelajaran merupakan asas kepada e-pembelajaran walaupun bukan perkara utama dalam proses pembelajaran sebenar, namun ia menyokong kepada peningkatan kualiti dan capaian maklumat yang lebih banyak. Kandungan subjek yang mantap menjadikan proses tersebut berkesan. Namun begitu pembangunan bahan yang berkualiti memerlukan kemahiran yang tinggi melibatkan eleman  teknologi semasa seperti rangkaian capaian, pengkalan data, perisian pengarangan dan sebagainya.  

Pembangunan bahan pembelajaran bahasa Arab ternyata amat diperlukan. Kajian ini menunjukkan subjek nahu mampu dibangunkan dengan keupayaan teknologi multimedia semasa. Apa jua kandungan bahasa Arab yang memerlukan kepada pemahaman, pengulangan dan penelitian wajar dibangunkan sebagai satu aplikasi multimedia. Oleh itu, pembangunan ini perlu berdasarkan kenyataan berikut:

i. Menyediakan bahan pembelajaran bahasa Arab yang lebih sesuai dengan keperluan subjek/kursus.

ii. Penyaluran pengetahuan berkaitan bahasa Arab yang menjadikannya lebih sistematik, efisien dan efektif.

iii. Menangani keperluan pelajar yang kurang berminat dengan bahan-bahan bahasa Arab yang kurang efektif pada pandangan mereka.

iv. Pemerolehan pelajar dalam bahasa Arab dapat dikembangkan dan dimantapkan.

v. Sumber rujukan dan sumber pelbagai aktiviti bahasa Arab dapat dipaparkan.

4. 
Pembangunan aplikasi berasaskan web mendorong perkongsian maklumat


Antara konsep e-pembelajaran dalam penyaluran maklumat ialah perkongsian pengguna terhadap maklumat atau ilmu melalui portal atau laman web yang disediakan. Kajian menunjukkan pembangunan aplikasi ini bukan sahaja dapat dimanfaatkan oleh kelompok kecil bahkan semua pelajar atau pengguna yang dapat mengakses portal My-Arab  pada bila-bila masa dan di mana sahaja. Perkongsian maklumat bukan sahaja didapati melalui aplikasi Mursyidi bahkan pengguna boleh bertukar-tukar pendapat atau mengadakan perbincangan melalui ruangan forum yang disediakan. 

10.4 Cadangan 

Hasil rumusan di atas, pengkaji menggariskan beberapa cadangan yang boleh dijadikan panduan atau tindakan susulan seperti di bawah ini. 

10.4.1 Cadangan kepada pelajar bahasa Arab

Dicadangkan kepada pelajar:

1.
Bertindak menjadikan e-pembelajaran pemangkin pemerolehan maklumat

Seseorang pelajar yang bijak ialah pelajar yang dapat menggunakan sepenuhnya peluang yang ada dan sentiasa bergerak ke hadapan sama ada dari segi berfikir mahupun tindak balas terhadap sesuatu perkara. e-Pembelajaran merupakan platform terbaik untuk bertindak meningkatkan pemerolehan mereka. Oleh itu, untuk menjadi pelajar pantas bertindak perlu menepati ciri-ciri berikut:
· Berdikari dan mempunyai motivasi

Seseorang itu harus berdikari dalam menimba ilmu kerana ilmu itu harus diterokai dan dicari dan tidak hanya mengharapkan orang lain. Pada zaman era teknologi ini konsep berdikari perlu diterapkan ke dalam diri setiap pelajar kerana ilmu itu perlu dicari dan bukannya diberi semata-mata. Manakala pelajar yang bermotivasi merupakan pelajar yang yakin dan mengetahui kemahiran yang ada pada dirinya. Seterusnya dia akan mengaplikasikan kemahiran yang ada kepada sesuatu yang dapat menigkatkan lagi motivasi dalam dirinya. memotivasikan orang lain. Justeru itu persediaan dalam diri adalah amat penting.

· Bersedia untuk mempertingkatkan kemahiran internet

Pelajar tidak hanya bergantung dengan kemahiran yang sedia ada, bahkan harus berusaha untuk memperluaskan lagi kemahiran yang ada dan mendalami ilmu yang berkaitan dengan internet. Manakala bagi yang menginginkan sesuatu yang lebih menarik mereka boleh mengikuti kursus yang berkaitan dengan pembangunan laman web mahupun dalam reka bentuk web. Ini merupakan sebagai satu kemahiran yang dapat membantu untuk mencurahkan segala kreativiti mereka kepada umum. 

2.
Mengekplotasi sumber bahan pembelajaran bahasa Arab di internet

Internet sebagai sumber bahan pembelajaran bahasa Arab harus diekplotasi sepenuhnya untuk manfaat pelajar sama ada yang percuma atau berbayar. Maklumat akan bertindak sebagai bahan sokongan atau medan pengujian bagi pengetahuan sedia ada. Gedung maklumat tersebut merentasi sempadan, capaian mudah setiap masa dan sumber rujukan yang sentiasa berubah dan bertambah tanpa had.

10.4.2 Cadangan kepada pengajar bahasa Arab

Dicadangkan kepada pengajar:

1.
Mengguna pakai sumber percuma untuk pengajaran bahasa Arab

Pengajar boleh mengguna pakai sumber ini pada bila-bila masa dikehendaki. Dengan adanya sumber tersebut, mereka akan memperolehi data, idea serta pelbagai pengetahuan yang berkaitan untuk disajikan kepada pelajar. Peluang yang terbuka luas ini dapat meluaskan pengetahuan yang mungkin dapat mengubah cara pemikiran, pengalaman dan corak pengajaran.

2.
Mengguna pakai e-pembelajaran untuk pengajaran berkesan

e-Pembelajaran adalah pantas dan adakalanya tumpuan pelajar di dalam kelas amat pendek sewaktu pengajar mengajar. Oleh itu pengajar mempunyai alternatif untuk menyalurkan maklumat secara dalam talian. Jika terdapat maklumat yang berguna bagi pelajarnya maka pengajar terbabit hanya perlu memberikan arahan komunikasi berkesan di mana ia akan menjimatkan masa serta tumpuan pelajar adalah lebih kepada subjek yang diajar. Dari sinilah teknik pembelajaran secara berkesan dapat dipraktikkan oleh pengajar. 

3.
Melibatkan diri dalam pembangunan bahan pembelajaran bahasa Arab

Pengajar berpengalaman mengendalikan kelas, menjalankan latih tubi dan lebih mengetahui tahap kesukaran subjek dan tahap pencapaian pelajar dalam pengajian mereka. Oleh itu, mereka wajar terlibat dalam pembangunan bahan ini. Mereka merupakan pakar subjek yang bertanggungjawab menyalurkan pengetahuan, memberikan pengujian dan penilaian. 
Mereka perlu peka dengan teknologi semasa dan mengikuti latihan yang sewajarnya untuk memahirkan diri. Mereka perlu menyediakan kandungan subjek yang lengkap, menarik, mudah difahami dan dipersembahkan menggunakan peralatan teknologi semasa. Oleh itu tenaga pengajar seharusnya mempunyai inisiatif untuk membangunkan kemahiran yang ada bagi membantu mereka dalam pengajaran dengan format baru dan menarik.

10.4.3 Cadangan kepada kementerian/jabatan/pentadbir akademik

Dicadangkan kepada kementerian/jabatan pelajaran/pentadbir akademik:

1.
Membudayakan e-pembelajaran dalam P & P bahasa Arab

e-Pembelajaran merupakan teknologi pembelajaran terkini yang ternyata berpotensi meningkatkan kualiti pendidikan. Langkah awal yang wajar untuk membudayakannya dapat dinyatakan seperti berikut:

· Mengguna pakai sumber-sumber percuma internet yang merupakan jalan pantas  ke arah pembudayaan ini.

· Mewujudkan pangkalan data berkaitan dengan bahan P & P bahasa Arab. Pengkalan data ini akan dapat mewujudkan perkongsian maklumat antara pengajar demi meningkatkan kualiti bahan P & P masing-masing. 

· Memberikan kesedaran dan motivati kepada kakitangan atau staf mengenai kepentingan e-pembelajaran sebagai platform sokongan tanpa menafikan kepentingan pembelajaran bersemuka. Oleh itu, seminar dan bengkel wajar diadakan.

2.
Membangunkan kandungan subjek secara berperingkat

e-Pembelajaran yang berkesan memerlukan pembangunan kandungan subjek yang mantap. Pembangunan ini wajar diberikan perhatian yang khusus. Ia perlu dimulakan secara berperingkat dengan memulakan dalam bentuk yang minimum seperti penggunaan perisian pejabat (seperti Microsof Word dan Powerpoint) seterusnya dipertingkatkan dengan pembangunan aplikasi multimedia berkualiti tinggi seperti produk yang dihasilkan dalam kajian ini. Perancangan rapi diperlukan bagi memperolehi hasil yang memenuhi kehendak pelajar. 

3.
Menyediakan sistem pengurusan pembelajaran
Kandungan subjek yang disediakan memerlukan sistem pengurusan pembelajaran yang efektif yang menjadi platform untuk menguruskan  kandungan subjek agar berjalan dengan baik dan lancar, boleh diakses pelajar tanpa banyak masalah. 
4.
Menyediakan kelengkapan teknologi pendidikan

Sistem pengurusan pembelajaran pula dilengkapi dengan sistem digital yang canggih di kelas, makmal, pusat tumpuan pelajar dan tempat-tempat aktiviti pelajar untuk memudahkan mereka mengakses sistem tersebut. Kelas yang mempunyai ciri-ciri teknologi perlu diperluaskan kerana kewujudannya banyak membantu proses pengajaran, komunikasi dan interaksi antara pengajar dan pelajar dapat dijalankan khususnya akses kepada sistem pengurusan pembelajaran dapat dicapai  untuk mendapatkan sumber rujukan dan maklumat yang disediakan.

Oleh yang demikian, kajian ini ternyata mempunyai kepentingan yang jelas selaras dengan objektif yang telah digariskan di awal laporan kajian ini. Secara khususnya, ia penting kepada pelajar untuk:

· mendedahkan kepada pelajar agar mengguna pakai maklumat melalui teknologi internet dan e-pembelajaran.

· menentukan tahap kesesuaian bahan atau sumber pembelajaran kepada pelajar.

· memantapkan pemerolehan pelajar dalam satu-satu aspek pembelajaran yang penting seperti penguasaan nahu melalui aplikasi multimedia.
Juga penting kepada pengajar untuk:

· menjadi rujukan  kepada pengajar untuk mempelbagaikan proses pengajaran dan pengajaran bahasa melalui e-pembelajaran.

· menggalakkan pengajar menggunakan teknologi untuk meningkatkan proses pengajaran dan pengajaran Bahasa Arab.

10.5 Penutup


Keseluruhan laporan kajian ini merupakan hasil penyelidikan dalam bidang bahasa Arab dan teknologi maklumat. Bidang bahasa Arab dikhususkan dalam bidang nahu manakala bidang teknologi maklumat dikhususkan dalam bidang multimedia berasaskan web. Penyelidikan ini berkait rapat dengan beberapa terma utama atau perkataan utama (keyword), iaitu bahasa Arab, Bahasa Arab Komunikasi, nahu bahasa Arab, teknologi maklumat, e-pembelajaran, pembelajaran berasaskan web, pembelajaran bahasa berasaskan komputer, multimedia, multimedia berasaskan web, multimedia interaktif dan reka bentuk instruksi. 

Antara objektif utama kajian ini ialah membangunkan perisian kursus nahu dalam Bahasa Arab Komunikasi, iaitu Aplikasi Multimedia Mursyidi, dan satu platform sistem aplikasi web yang dikenali sebagai Portal My-Arab. Lebih daripada itu, pada hakikatnya, penyelidikan ini telah menghasilkan beberapa bentuk hasilan yang dapat dinyatakan seperti berikut:

1. Laporan penyelidikan ini yang mengandungi lebih kurang 400 halaman.

2. Manual kandungan teks subjek nahu yang dikembangkan dan disesuaikan dengan konsep e-pembelajaran yang mengandungi lebih kurang 100 halaman (sila lihat Analisis Kandungan Aplikasi).

3. Aplikasi multimedia berasaskan web yang mengandungi lebih kurang 240 halaman (sila lihat Pembinaan Papan Cerita).

Hasilan tersebut juga dapat menepati beberapa objektif utama yang telah disasarkan, iaitu:

1. mengenal pasti strategi P & P subjek nahu dalam Bahasa Arab Komunikasi dalam konteks e-pembelajaran. 

2. mengenal pasti elemen teknologi multimedia untuk pembangunan P & P nahu dalam Bahasa Arab Komunikasi.

3. mengenal pasti model reka bentuk instruksi untuk pembangunan perisian kursus bahasa Arab.

4. menilai perisian kursus yang dibangunkan dan implikasinya terhadap P & P Bahasa Arab Komunikasi.
Selain itu, beberapa cadangan kajian lanjutan diutarakan di sini memandangkan kajian ini hanya melibatkan pembelajaran nahu dalam BAK dan penggunaan teknologi multimedia berasaskan web. Berikut disertakan cadangan kajian lanjut yang berkaitan dengan bahasa Arab dan teknologi maklumat:

1. Kajian berkaitan pembangunan kandungan subjek yang selain daripada nahu seperti balaghah, kesusasteraan Arab  dan sebagainya.

2. Kajian berkaitan pengujian dan penilaian subjek bahasa Arab berasaskan web dan implikasinya.

3. Kajian berkaitan penggunaan animasi 2D/3D berasaskan web dalam proses pengajaran dan pembelajaran bahasa Arab, dan implikasinya.

4. Kajian berkaitan pembangunan leksikografi dalam talian dan implikasinya terhadap perkembangan bahasa Arab.

Semua cadangan di atas adalah berkaitan dengan subjek bahasa Arab demi untuk mempertingkatkan kualiti pengajaran dan pembelajaran. Harapan penulis, kajian ini akan memacu perkembangan bahasa Arab dengan lebih efektif, dan mengembangkan potensinya sebagai salah satu bahasa utama khususnya di Malaysia. 

� Terdapat dua pembangunan aplikasi multimedia dalam kajian ini, iaitu pembangunan perisian kursus Murshidi (utama) dan pembangunan portal My-Arab (media penyebaran).





